
盛山十二詩

作者：韋處厚　唐

本作品收錄於《全唐詩/卷479》

山在今重慶市開州區，山如「盛」字，故名。這十二首詩為韋處厚任開州刺史時所作，

當時流傳甚廣，多有和者。參見韓愈作《韋侍講盛山十二詩序》，及張籍《和韋開州盛

山十二首》。

隠月岫

初映鉤如線，終銜鏡似鉤。

遠澄秋水色，高倚曉河流。

流桮渠

激曲縈飛箭，浮溝泛滿巵。

將来山太守，早向習家池。

竹巖

不資冬日秀，為作暑天寒。

先植誠非鳯，来翔定是鸞。

繡衣石榻〈為温侍御置〉

巉一作「嵓」巉雪中嶠，磊磊一作「落」標方峭。

勿為枕蒼山，還當礎清廟。

宿雲亭

雨合飛危砌，天開卷曉窗。

齊平聨郭柳，帶繞抱城江。

梅谿

夾岸凝清素，交枝漾淺淪。

味調方薦實，臘近又先春。

桃塢

噴日舒紅景，通蹊茂綠陰。

終期王母摘，不羡武陵深。

胡盧沼

流鑿徒為巧，圓窪自可澄。

倒花紛錯秀，鑑月静涵冰。

茶嶺

顧渚吳商絶，蒙山蜀信稀。

千叢因此始，含露紫英肥。

盤石磴

繚繞緣雲上，璘玢甃玉聨。

高高曾㡬折，極目瞰秋鳶。

琵琶臺

褊地難層土，因厓遂削成。

淺深嵐嶂色，盡向此中呈。

上士缾泉〈為柳律師置〉

綆汲豈無井，顛崖貴非浚。

願灑塵垢餘，一雨根莖潤。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

